
 

 
AZIMIO NA. 09/2019 

 
AZIMIO LA BUNGE LA KURIDHIA MKATABA WA MARRAKESH 
WA MWAKA 2013 UNAOWEZESHA UPATIKANAJI WAKAZI 

ZILIZOCHAPISHWA KWA WATU WASIOONA, WENYE UONI 
HAFIFU AU ULEMAVU UNAOMFANYA MTU KUSHINDWA KUSOMA 

(THE MARRAKESH TREATY TO FACILITATE ACCESS TO PUBLISHED 
WORKS FOR PERSONS WHO ARE BLIND, VISUALLY IMPAIRED OR 

OTHERWISE PRINT DISABLED (MVT) 2013) 
____________________ 

 
 
KWA KUWA, Tanzania ni Nchi Mwanachama wa Shirika la Miliki Bunifu 
Duniani (World Inellectual Property Organization – WIPO) ambapo ilijiunga 
na Shirika hilo mwaka 1983. Shirika hilo linasimamia masuala ya Miliki 
Bunifu Duniani ambayo ni Miundo Bunifu (Industrial Property) na hakimiliki 
(Copyright); 

 
NA KWA KUWA, Tanzania ni Nchi Mwanachama iliyoshiriki Mkutano wa 
Marrakesh Morocco Tarehe 27 Juni, 2013 ambao ulipitisha Mkataba huu 
unaowezesha upatikanaji wa kazi zilizochapishwa kwa watu wasioona, 
wenye uoni hafufu au ulemavu unaomfanya mtu kushindwa kusoma kwa 
njia rahisi; 

 
NA KWA KUWA, Tanzania ilikubaliana na Mkataba huu lakini haikutia 
saini kwa mujibu wa Ibara ya 17 ya Mkataba huu kwa lengo la kujipa muda 
ili kupata maoni ya wadau;  

NA KWA KUWA, Mkataba wa Marrakesh unaendana na mikataba 
mbalimbali ambayo Tanzania imekwishairidhia ikiwemo Mkataba wa Berne 
wa Ulinzi wa Kazi za Maandishi na Kazi za Sanaa (Berne Convention for the 
Protection of Literary and Artistic Works (1886) na Makubaliano kuhusu 
Malengo yanayohusu Sanaa na biashara za Milki Bunifu (The Trade-Related 
Aspects of Intellectual Property Agreement (TRIPS); 

 
NA KWA KUWA, Mkataba wa Berne na TRIPS kwa pamoja ina lengo la 
kusimamia kazi zinazolindwa na hakimiliki katika kuzalisha, kutafsiri na 
kusambaza kazi za maandishi ambapo mtu yeyote haruhusiwi kutumia kazi 
za hakimiliki bila idhini au kutoa malipo kwa mwenye hakimiliki; 
 
NA KWA KUWA, lengo la Mkataba huo ni kuwezesha wasioona, wenye 
uoni hafifu na wenye ulemavu wa kusoma kupata kazi zilizochapishwa 
katika muundo unaofikika, kutoa uelewa wa masuala mbalimbali juu ya 
changamoto za upatikanaji taarifa na habari katika muundo rafiki kwa 
walengwa, kuwezesha walengwa kupata elimu na vifaa vya kujifunzia 
(vitabu), kufanya tafiti na mawasiliano kufikia kazi andishi zilizochapishwa 
katika muundo unaofikika na kuimarisha uchangamano na ushirikiano 
katika shughuli za kijamii na kutamaduni; 
 
NA KWA KUWA, Mkataba huu unatoa fursa ya upendeleo wa pekee 
kwenye Sheria za hakimiliki ili kuruhusu uzalishaji, usambazaji na 
kuwezesha upatikanaji wa kazi zilizochapishwa katika mfumo rafiki kwa 
walengwa; 
 
NA KWA KUWA, Tanzania kwa kuridhia Mkataba huu na hatimaye 
kuutekeleza, itanufaika na mambo yafuatayo:- 
 

(a) kuwezesha upatikanaji wa elimu kwa njia rahisi; 
(b) kuwezesha ubadilishanaji wa kazi na nchi nyingine; 
(c) kujenga uelewa wa namna ya kutatua changamoto mbalimbali 

zinazowapata wasioona na wenye uoni hafifu wakati wakitafuta 
elimu; 

(d) kuondoa umaskini na kuchangia katika Pato la Taifa; 
(e) kujenga uelewa katika masuala ya hakimiliki; 

(f) kurahisisha upatikanaji wa vitabu, magazeti na vitu vingine 
vinavyowasaidia walengwa katika kupata uelewa wa masuala ya 
kijamii; na 

(g) kuwezesha muingiliano wa kijamii katika jamii ya wasioona, wenye 
uoni hafifu na jamii isiyo na ulemavu huo. 

 
HIVYO BASI, kwa kuzingatia manufaa yatokanayo na kuridhia Mkataba 
huu, Bunge hili katika Mkutano wa Kumi na Sita na kwa mujibu wa Ibara 
ya 63 (3) (e) ya Katiba ya Jamhuri ya Muungano wa Tanzania ya Mwaka 
1977, sasa linaazimia kuridhia Mkataa wa Marrakesh wa Mwaka 2013 
unaowezesha upatikanaji wa kazi zilizochapishwa kwa Watu 
Wasioona, Wenye Uoni Hafifu au Ulemavu unaomfanya mtu 
kusoma, yaani “The Marrakesh Treaty to facilitate access to published 
works for persons who are blind, visually impaired or otherwise print 
disabled (MVT) 2013”. 

 
 

Limepitishwa na Bunge leo tarehe 11 Septemba, 2019 
 
 
 

Stephen Kagaigai 
KATIBU WA BUNGE 
























	AZIMIO NA. 9 MARRAKESH
	MARRAKESH

